
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Broj: 03-1-37-6-78-3 /09
Sarajevo: 08.05.2009. godine.
Agencija za zaštitu ličnih podataka u Bosni i Hercegovini, rješavajući po službenoj dužnosti u predmetu Elektroprivreda BiH d.d Sarajevo, na osnovu člana 40. stav 1. tačka a) Zakona o zaštiti ličnih podataka  („Službeni glasnik BiH“, broj 49/06), d o n o s i:

R J E Š E NJ E
I. Nalaže se J.P. Elektroprivredi BiH d.d. Sarajevo, blokiranje i brisanje ličnog podatka JMB-a potrošača električne energije.
II. J.P. Elektroprivreda BiH d.d. Sarajevo dužna je u roku od 15 dana  pismeno obavjestiti ovu Agenciju o mjerama koje je preduzela u vezi sa provođenjem stava I. dispozitiva.
O b r a z l o ž e nj e

Na osnovu informacije sa Web site Ureda kordinatora za reformu javne uprave BiH,                                 (www.parco.gov.ba) u rubrici “Press clipping” za dan 21.03.2009. godine, zabilježeno je da su dnevne novine  “Oslobođenje “ objavile da je J.P. Elektroprivreda BiH d.d Sarajevo, uz račun za utrošenu električnu energiju, dostavila i obrazac u kojem se od potrošača traži da između ostalih ličnih podataka dostave i JMB u svrhu zaključenja ugovora o priključenju/povećanju priključne snage, o korištenju distributivne mreže i o snabdijevanju električnom energijom.
Agencija za zaštitu ličnih podataka u Bosni i Hercegovini je svojim dopisom br. 07-03-1-37-6-78-1/09 od 24.04.2009. godine, od J.P. Elektroprivreda BiH d.d. Sarajevo zatražila informaciju po kom pravnom osnovu traže korištenje i obradu JMB-a. 
J.P. Elektroprivreda BiH d.d. Sarajevo, dopisom br. 01-10850/09 od 30.04.2009. godine, izjasnila se o osnovu za korištenje JMB-a. U odgovoru se navodi da je Opštim uslovima za isporuku električne energije (“Sl. Novine FBiH”, br. 35/08 od 16.06.2008. godine), propisano da se odnosi između distributera, snadbjevača i krajnjih kupaca uređuje ugovorom o priključenju/povećanju priključne snage, o korištenju distributivne mreže i o  snabdijevanju električmom energijom. Opštim uslovima je utvrđen i sadržaj navedenog ugovora, a između ostalog potrebni su i podaci o ugovorenim stranama. Dalje se navodi da je JMB, lični podatak kojim se utvrđuje identitet fizičkog lica. Ovaj podatak je potreban s obzirom da je riječ o zaključivanju ugovorenog odnosa između dvije strane kojim se utvrđuju prava i obaveze strana. Također navodi se da je ovaj podatak potreban radi ispunjenja zadataka koji se izvršava u javnom interesu, odnosno u interesu kupca.
U provedenom postupku, po službenoj dužnosti utvrđeno je, da je J.P. Elektroprivreda BiH d.d. Sarajevo, uz račun za utrošenu električnu energiju dostavila i obrazac u kojem se pored drugih ličnih podataka, traži i JMB potrošača električne energije.
Opšti uslovi za isporuku električne energije u članu 31. stav 4. tačka a), propisuju da ugovor mora imati i podatke o ugovorenim stranama, ali u istom nije precizirano koji su to podaci potrebni za zaključenje ugovora, pa je potrebno konsultovati druge propise koji određuju bitne elemente ugovora, a koji su Zakon o električnoj energiji (“Službene novine Federacije BiH” broj 41/02, 24/05 i 38/05) i Zakon o obligacinim odnosima (“Službeni list RBiH”, br. 2/92, 13/93, 13/94 i 29/03), a u slučaju utuženja i Zakon o parničnom postupku (“Službene novine Federacije BiH”, broj 53/03), koji propisuje u članu 334. stav 2. šta podnesak mora sadržavati da bi ga sud uzeo u razmatranje.
Također, Zakonom o jedinstvenom matičnom broju (“Sl.glasnik BiH”,br.32/01 i 63/05) propisano je u članovima 17. i 18. između ostalog, da upis JMB-a u evidencije može biti određen samo propisom a što u Opštim uslovima za isporuku električne energije nije propisala Regulatorna komisija za električnu energiju u FBiH, tako da isti propis nije pravni osnov za korištenje JMB-a.
Zakon o zaštiti ličnih podataka (“Sl. glasnik BiH”, br.49/06), u članu 4. stav 1. tačka a) i b), propisuje da je  kontrolor obavezan da lične podatke obrađuje na pravičan i zakonit način i da se lični podaci obrađuju samo u mjeri i obimu koji je neophodan za ispunjenje određene svrhe, što kod predmetnog kontrolora nije slučaj, jer JMB ne obrađuje na pravičan i zakonit način, a također taj lični podatak nije neophodan za zaključenje ugovora u svrhu isporuke električne energije.
Na osnovu navedenog a u skladu sa članom 40. stav 2. tačka e) Zakona o zaštiti ličnih podataka riješeno je kao u dispozitivu ovoga rješenja. 
Pouka o pravnom lijeku:

Protiv ovog rješenje nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostave rješenja.

D I R E K T O R 
                                                                                                            Petar Kovačević

